
GHAJNEJNA MSAMMRA FUQ GESU

Mhuwiex sinjal sabih meta persuna thares fil-bahh. Il-hars fil-vojt jista’ jfisser hafna
affarijiet: 1i dik il-persuna hija konfuza jew li m’ghandhiex punt li fuqu tiffoka fil-
hajja taghha, u allura tkun nieqsa mid-direzzjoni. Harsa vojta tesprimi mohh u qalb
imtaqqla u vojta. Mhux il-persuna biss jista’ jkollha harsa vojta, imma anki bhala
kollettivita jista’ jkollna harsa fil-bahh.

Ghadna kif smajna t-thabbira tal-Vangelu li jghidilna illi fis-Sinagoga ta’ Nazareth in-
nies ma kellhomx harsithom mitlufa, imma ghajnejhom kienu msammra fuq Gest
Kristu. Inhoss li hemm bzZonn — kemm individwalment, kemm bhala socjeta, u kemm
bhala presbiterju — li harsitna ma tkunx fil-bahh, inqas u inqas li 1-ghajnejn taghna
jistriehu fuq hwejjeg illi huma ta’ hsara ghall-vokazzjoni taghna. Ghajnejna jridu
jkunu msammrin fuq Gesu Kristu.

Meta nserrhu l-harsa taghna fuq Gesu Kristu dritt nindunaw illi gabel ma ahna nkunu
tfajna harsitna fuqu, huwa Gesti nnifsu illi jfittixna b’ghajnejh u jipprova jaghtina din
l-assigurazzjoni li taghti harsa mimlija mhabba. Hawn jigini f’'mohhi dak iz-zaghzugh
ghani li Gesi sammar ghajnejh fuqu. Dalghodu nixtieq li lkoll kemm ahna,
specjalment ahna l-presbiteri, naccertaw lilna nfusna li Gesli, ahna min ahna, bit-tajjeb
u I-hazin taghna, ghandu I-harsa tieghu msammra fugna.

Dan ifakkarni wkoll f’passagg iehor fejn Pietru jichad lil Kristu waqt li kien fil-bitha
tal-gassis il-kbir Anna. Dak il-hin stess il-harsa ta’ Gesu tiltaga’ mal-harsa ta’ Pietru
(Mt 22:61). Tlkoll nafu x’kienet il-konsegwenza ta’ dik il-harsa! Minkejja ¢-¢ahda,
id-dnub u l-infedelta tieghu, bil-qawwa ta’ dik il-harsa Pietru jikkonverti u jibki ghax
ma setax aktar isammar ghajnejh fuq Gest. Din hi wkoll l-esperjenza tieghi u
taghkom. Altru illi 1-harsa taghna m’ghandhiex tkun fil-vojt!

X’wassal biex fis-Sinagoga ta’ Nazareth Gesu hataf il-harsa tan-nies u sammru
ghajnejhom fuqu? Nistghu nsibu bosta ragunijiet. L-ewwel nett, ghax raw f’Gest
bniedem attent ghall-Kelma tal-Missier. Fih raw ukoll l-abbilta illi dik il-Kelma
jaghtiha interpretazzjoni ghal dak iz-zmien. Raw l-awtorita li Hu kellu li jaghti tifsira
innovattiva tal-Kelma ta’ Alla li kiteb Isaija tant snin qabel. Meta Gesli gal: “Din il-
kitba sehhet illum”, wera li ma kienx biss ged jinterpreta 1-Kelma, imma kien jghixha.
Gheziez sacerdoti, jekk irridu nigbdu l-attenzjoni tan-nies, jehtieg li nhallu hafna
hwejjeg li naghmlu biex minghalina nattiraw il-harsa tas-socjeta, u nimitaw lil Kristu
f’dan l-aspett. Nisimghu 1-Kelma imma mbaghad mhux nirrepetuha bhal pappagall.
Lilna Alla tana d-dehen, il-grazzja u r-responsabbilta li hierga mill-ministeru, biex dik
il-Kelma ninterpretawha b’mod innovattiv u — fuq kollox — nghixuha b’hajja
ministerjali koerenti.

Aspett iehor illi n-nies tas-sinagoga raw f’Gesu hu t-tishib tieghu mal-foqra, mal-
mahqurin u mal-imjassrin. In-nies raw fih dik il-persuna li taghmel taghha I-wegghat
u s-sofferenza tal-bniedem. Jekk irridu nkunu presbiterju li nahtfu l-attenzjoni tal-



bniedem tal-lum li ged ifittex fejn iserrah harstu, ghandna nimxu fuq il-mudell li ged
joffrilna Gesu: l-imhabba u l-azzjoni taghna trid tkun favur il-fqir, is-sofferenti u 1-
marid. Mhux dejjem ahna nkunu disponibbli biex naghmlu dawn I-ghazliet
preferenzjali fil-hidma pastorali taghna!

In-nies tas-sinagoga gibdu harsithom fuq Gesu ghax fih lemhu sacerdozju gdid.
Huma diga kellhom esperjenza tas-sacerdoti tat-Tempju, imma bil-hajja tieghu, il-
Mulej Gesu ta kontenut gdid lis-sacerdozju tal-Patt il-Gdid. Dan jiddistingwi ruhu
mis-sacerdozju ta’ qabel ghaliex Gesll ma joffrix oggetti, ma joffrix annimali, ma
jinteressahx mill-binja materjali tat-Tempju, imma Hu joffri lilu nnifsu — sacerdot u
vittma — u Hu nnifsu sar tempju spiritwali. Kif jghid San Pawl fl-Ittra tieghu lir-
Rumani, il-kult spiritwali taghna jikkonsisti f’1i “noffru gisimna b’sagrifi¢¢ju qaddis li
joghgob lil Alla” (Rum 12:11). Dak li jiddistingwi s-sacerdozju taghna hu li naghmlu
l-offerta taghna nfusna. Din l-offerta ghamilnieha dakinhar tal-Ordinazzjoni
Sacerdotali taghna u llum sejrin ingeddu l-weghdiet sacerdotali: il-weghda tac-celibat
—1i jien qalbi ma nagsamha ma’ hadd hlief ma’ Alla u mal-Poplu tieghu —, u I-weghda
tal-ubbidjenza. F’dan jikkonsisti s-sagrifi¢¢ju spiritwali taghna nfusna. Jekk ahna —
jiena maghkom — ma nipprezentawx dan is-sacerdozju gdid ta’ Kristu, li iktar milli hu
attivizmu huwa hajja moghtija, ahna ma nistghux nisirqu I-harsa tal-poplu ta’
zmienna.

F’Gesl, dawk prezenti fis-sinagoga raw interpretazzjoni innovattiva ta’ min kien il-
Messija. Meta jikkwota minn Isaija, hu jhalli barra dak il-passagg li jitkellem dwar il-
Messija li ser igib il-vendetta ta’ Alla fuq dawk li ma jagblux mieghu; minflok, Gesl
jhabbar sena ta’ grazzja u jipprezenta qawwa gdida ta’ Alla: il-vendetta tal-imhabba u
tal-moghdrija. Filwaqt li kienu jistennew li Gesu johrog jikkundanna lill-midneb, fih
insibu 1-Messija li gasba mgengla ma jkissirhiex u musbieh inemnem ma jitfihx.
Stennew wiehed li kien ser japplika b’mod litterali 1-Ligi u jghabbi lill-bnedmin bil-
piz taghha; imma Gesl jipprezenta 1-ligi 1-gdida tal-imhabba. Inhoss li hawn min fi
Zzmienna jistenna mis-sacerdozju taghna l-atteggjament pastorali tal-kundanni ghax
ghadu ma fehemx is-sacerdozju 1-gdid li gab Kristu, li I-kobor tieghu jinstab meta
huwa jaqdi lill-bniedem fil-verita imma bl-imhabba. Ghaldagstant, ma nistaghgibx li
jkun hemm ¢irkustanzi meta I-Poplu ta’ Alla jistenna mis-sacerdozju ministerjali
atteggjamenti illi llum jehtieg li nissupperawhom.  M’ghadhiex l-epoka li
nikkundannaw, imma fuq l-ezempju ta’ Kristu rridu naraw kif nitfghu 1-balzmu fuq il-
gerhat tal-umanita u nifthu jdejna biex inhaddnu lil kulhadd. Kien dan I-atteggjament
ta’ Kristu li ganqgal il-kurzita tal-gemgha li kien hemm fis-sinagoga, u huwa dan I-
atteggjament sacerdotali li jista’ jganqal il-kurzita tal-bniedem tal-lum.

Dawn huma I-ftit hsibijiet li xtaqt nagsam maghkom f’din 1-ghodwa li fiha qeghdin
ni¢celebraw il-festa tas-sacerdozju Kattoliku. Filwaqgt li nfakkarkom li ghandna 1-
harsa ta’ Kristu tistrieh fugna, nezortakom, huti fis-sacerdozju u Poplu ta’ Alla, halli
bhan-nies tas-sinagoga ahna wkoll insammru l-harsa taghna fuq Gesu. Il-harsa taghna
tissarraf f’adorazzjoni silenzjuza ta’ dan Alla li sar bniedem fostna. F’din I-
adorazzjoni nikbru fl-gharfien u fl-esperjenza ta’ dan il-ministeru tal-imhabba.
Rikkardu ta’ San Vitor jghid illi “amor oculus est”: l-imhabba hija 1-ghajn 1i biha
ahna naraw lid-dinja. “Amare videre est”: jekk inti thobb, inti gieghed tara; jekk ahna
rridu nserrhu harsitna fuq Gest Kristu, dan naghmluh billi nippruvaw nikbru fl-
imhabba u 1-ghagda taghna mieghu. Fi kliem Saint Exupery, huwa bil-qalb li wiehed



jista’ jara sewwa. Hekk, wara li nkunu gharafnieh, naghmlu dik l-esperjenza tal-
Appostlu Tumas: “Mulej tieghi, Alla tieghi!”.

Poplu ta’ Alla, nirrakkomandalkom biex titolbu ghalina I-presbiteri, halli wara li
nkunu hallejna 1-harsa ta’ Kristu tistrieh fugna, u wara li ahna nkunu sammarna
ghajnejna fuqu, bil-qalb taghna nikbru fix-xebh mal-Mulej u nkunu fostkom bhala
dawk li nippartecipaw mis-sacerdozju ministerjali ta’ Kristu. B’hekk anki intom
tgawdu minn dan is-servizz: meta ahna qeghdin fostkom, nixtiqukom tharsu lejna u
taraw lil Kristu. Mhijiex xi haga hafifa, imma meta nharsu lejn is-sacerdot bl-
ghajnejn tal-fidi, ahna naraw lil Kristu ghaddej mit-toroq taghna.

Naf li hawn prezenti l-abbatini u xi adolexxenti li din is-sena ser jircievu 1-Grizma tal-
Isqof. Gheziez adolexxenti, hallu l-harsa ta’ Gesu tistrieh fugkom. Anki llum Gesu
ghaddej minn fostna, u kif ghamel maz-zaghzugh ghani, jaf iserrah harstu fugkom u
jista’ jkun li gqieghed isejhilkom biex timxu warajh. Taghmlux bhal dak iz-zaghzugh
tal-Vangelu illi dawwar wi¢cu u ma halliex lill-Mulej Gestu jitghaxxaq bil-gmiel
tieghu. Jalla ssibu fil-familja, fil-Knisja u fis-so¢jeta ambjent li jghinkom tirriflettu
dwar is-sejhat sbieh li 1-Mulej gieghed jaghmlilkom.



